
 Аннотация: ушбу мақола муҳаббат ва маърифат аҳли кўнглида кашф 

етиладиган нозик маъноларнинг бадииятдаги ифодалари ва рамзий-ишоравий 

образлар тавсифи ҳамда тасаввуфий истилоҳлар (терминлар) бағридаги 

моҳиятлар талқинига бағишланган. 

 Калит сўзлар: ишқ, зикр, файз, муҳаббат, маърифат, суҳбат, шариат, 

тариқат, ҳақиқат, маъшуқ, ошиқ. 

 

Тасаввуф шариат, тариқат, маърифат, ҳақиқат дея аталган тўрт 

босқичдан иборат. Ҳар бир босқичнинг ўзига хос махсус вазифалари, амалий 

топшириқлари бор. Биринчиси кам-кўстсиз адо этилгандан сўнггина 

навбатдаги босқичга ўтилади. Шариатнинг фарз амаллари барчага маълум. 

Уларни маърифат истаётган ориф, шубҳасиз, бажариши шарт. Шундагина 

имон, ислом мартабасидан эҳсон даражасига кўтарилади. Зоҳирий фиқҳ 

нафсини ислоҳ этаётган соликни ботиний фиқҳ саналган руҳий тарбиянинг 

тариқат остонасига олиб келади. Шунда йўлчи Аллоҳ хабар берган: “Аллоҳга 

худди Уни кўриб тургандек, агар сен Уни кўрмасанг, У сени кўриб тургандек 

ибодат қилиш” ҳолига соҳиб бўлади. Унинг ҳар дами, ҳар нафаси Аллоҳ билан 

бўлади. Бу юксак мақомни Шайх Нажмиддин Кубро шундай шарҳлаган эди: 

“Чин сўфий Аллоҳ мушоҳадаси завқи билан маст бўлганлигидан ҳар нафасда 

икки байрамни нишонлар: бири нафас олишда, иккинчиси эса нафас 

чиқаришда”. Нафас соҳиблари ҳақиқат босқичини қўлга киритади. Улар эса 

ирфон эгалари орифлардир. “Девони ҳикмат”даги мана бу ҳикмат тасаввуф 

илмидан хабар беради. Аҳмад Яссавий ҳақиқатдин хабар берувчиларни ориф 

жонлар дейди: 

Аё дўстлар, хабар бериб шариатдин, 

Тариқатда Аллоҳ ёдин айтинг, дўстлар! 

Ориф жонлар хабар берур ҳақиқатдин, 

Аллоҳ тею Ҳақ зикрини айтинг, дўстлар1! 

Дарҳақиқат, Яссавий ҳикматлари тасаввуф ҳақидаги бадиий-ирфоний 

бир дастур ул-амалдир. Ҳар бир ҳикматда тасаввуфий бир ҳақиқат, рамз-у 

                                                                   
1Аҳмад Яссавий, Сулаймон Боқирғоний. Ҳикматлар куллиёти.  – Тошкент: O‘zbekiston,  2011.  
– Б. 38 

ишорат мавжуд. Руҳий тарбия хусусидаги манбаларда қалб покланишида 

зикрнинг беқиёс аҳамияти қайта-қайта такрорланган. Нафс мақомлари атвори 

сабъ – етти даражага бўлинар экан, илк даража нафси амморанинг зикри “Ла 

илаҳа иллаллоҳ”, лаввома нафснинг зикри “Аллоҳ”, нафси мулҳама зикри 

“Ҳу”, нафси мутмаинна зикри “Ҳақ”, нафси розиянинг зикри “Ҳайй”, марзия 

нафснинг зикри “Қайюм”, нафси комилада эса “Қаҳҳор” зикри айтилади2. 

Демак, тариқат пирининг ҳикматидаги “Ҳақ зикрини айтинг, дўстлар” хитоби 

маърифат босқичини нафси мулҳамадан ҳақиқат даражасига кўтарилган, 

нафсга ҳокимлик қилаётган нафси мутмаинна соҳиблари, яъни орифларнинг 

зикридир. Айтиш мумкинки, орифлар ирфоний адабиётнинг асосий 

қаҳрамонларидандир.  

Зиҳи, султон, орифлар зоҳир-ботин сочарлар, 

Ё Илоҳо, десалар, кесар иллат давосин, 

Исбот учун иллаллоҳ қиличини чопарлар... 

Шавқ шаробин ичганлар, кечиб жондин, ҳу дерлар3. 

Мазкур ҳикматдан ҳам орифларнинг нафс мужодаласидаги асосий 

вазифаларидан бири – Зикр эканлигига гувоҳ бўламиз. Орифлар иллаллоҳ – 

Аллоҳдан бошқа илоҳ йўқ қиличи билан нафс, шайтон аталмиш рақибларни 

енгадилар. Ва улардаги муҳим ҳол важд – завқ-у шавқ шаробини ичишдир. Бу 

мақом эгалари ошиқ ва орифлар Ҳу, Ҳақ зикрларини айтишган. Умуман, 

тасаввуфда ошиқлик ва орифлик мартабаси бир-бирини тўлдирувчи, комиллик 

касб этувчи мартаба бўлиб, улар ифодада  теранлик, тасаввурда ёрқинлик 

пайдо қилади. Шу боис “ориф ошиқ”, “ошиқ ориф” бирикма ҳолида келадиган 

ҳолатлар жуда кўплаб учрайди. Яссавий ҳазратлари: 

Ориф ошиқ шавқи билан қиёмат кун, 

Худойиға баҳсу жавоб қилар эрмиш, 

Бу оламда тортқон жабру жафоларни, 

 Кўксин ёриб, Ҳақ қошиға солар эрмиш4, – дейди.   

Таъкидлаш лозимки, орифлар – маърифат соҳиби, яъни Аллоҳни 

таниган зотлар. Бу маърифат шариати муҳаммадияга амал қилиш билан, яъни 

мўминлик мақомидан бошланади. Орифнинг қалбида маърифат нури Қуръони 

карим ва ҳадиси шариф орқали пайдо бўлади. Ва ҳақиқий ориф зот – 

Расулуллоҳ (с.а.в.)дир. Боқирғоний ҳазратлари шундай эътироф этган эди: 

Шариатнинг аркони, маърифатнинг макони, 

                                                                   
2 Бу ҳақда тўлиқ маълумот учун қаранг. Усмон Турар. тасаввуф тарихи. – Тошкент: Истиқлол, 1999. – Б. 85-89 
3 Аҳмад Яссавий, Сулаймон Боқирғоний. Ҳикматлар куллиёти. – Тошкент: O‘zbekiston, 2011.  
– Б. 123 
4Аҳмад Яссавий, Сулаймон Боқирғоний. Ҳикматлар куллиёти. – Тошкент: O‘zbekiston, 2011.        – Б. 76 

Назар қилди Субҳони, Муҳаммади Мустафо5. 

Орифлик пайғамбар (с.а.в.) суннатидан асло оғишмаслик.  Алалоқибат 

фанофиллоҳ рутбасига юксалишдир. Ирфоний адабиёт ҳам бу ҳақиқатларни 

ҳамиша таъкидлаган:  

Қул Хожа Аҳмад, бу дунёни ўттунг бўлғай, 

Фанофиллоҳ мақомиға еттинг бўлғай, 

Маърифатнинг дарёсиға боттинг бўлғай, 

“Бот!” – дедилар, эй ёронлар, ботмайинму?6 

Мана бу ҳикмат ориф моҳияти ва орифлик мақоми тўғрисидаги 

қарашларни янада ойдинлаштиради:  

Маърифатнинг бўстонини кезиб-кезиб, 

Тавҳиднинг дарахтини кўрдим анда, 

Текма ҳар шохи узра ишқ меваси, 

Субҳон Изим рўзи қилди – олдим анда7. 

Тавҳид – орадан иккиликнинг кўтарилишидир. Бу ягоналикка, албатта, 

ирфон ила эришилади.  Маърифат тўғрисида Убайдий девонида ҳам шарҳлар 

келади: 

                       Бирдурсену валомакон, ломаконда жовидон, 

Борлигинға йўқ гумон, орифларға аёнсен. 

Дарвешларға ҳидоят, волийларға вилоят, 

Ё Раб, қилғон иноят, орифларға ирфонсен8. 

Ушбу ҳикматлар ҳам орифлар Аллоҳни таниган маърифат эгалари 

эканлигини исботламоқда. Бу маърифат Қуръони карим ва ҳадиси шарифни 

қалбларга жо қилиш билан ҳосил бўлишини асло унутмаслик керак.  

Орифлар ҳамма замонларда ҳам  жамиятда ибрат бўлган шахслар 

бўлган. Улар илм-у ирфон манбаи саналган. Туркийлар учун валий зот, комил 

инсон маъносида келувчи эранлар истилоҳи билан ёнма-ён келган ориф 

образига эътибор қаратайлик: 

Оҳ дариғо, эсиз умрум зоеъ бўлди, 

Тавба қилмай ажал илки яқом тутти, 

Кимга айтиб, кимга йиғлай – бошим қотти, 

Ўтган ориф эранларни кўрунг, дўстлар9. 

                                                                   
5 Ўша китоб. – Тошкент: O‘zbekiston, 2011. – Б. 358 
6 Ўша китоб. – Тошкент: O‘zbekiston, 2011. – Б. 229 
7 Ўша китоб. – Тошкент: O‘zbekiston, 2011. – Б. 261 
8 Убайдий. Ҳикматлар. – Тошкент: Movaraunnahr, 2020. – Б. 11  
9Аҳмад Яссавий, Сулаймон Боқирғоний. Ҳикматлар куллиёти. – Тошкент: O‘zbekiston, 2011.  
– Б. 323 

Яна бир муҳим жиҳатларидан бири ирфоний адабиётдагина эмас, балки 

лирикада ҳам  маълум тарихий шахсларга нисбатан, ҳатто ҳикмат 

соҳибларининг ўзларига нисбатан ориф калимасини қўллашларидир. “Девони 

ҳикмат”даги мана бу ҳикмат ҳам фикримизни тўла қувватлайди:  

Қул Хожа Аҳмад, бу ҳикматни кимга айдинг, 

Орифман деб, халойиқға ўқуб, ёйдинг, 

Таъсир қилмас олимларға айғон пандинг, 

Ориф улдур, тан мулкини вайрон қилур10. 

Тариқат ва шеъриятда муносиб издош саналган Убайдий бундай дейди: 

Ориф йўқтур демагил, қул Убайдий, бордурур, 

Ажаб- ажаб орифлар  аҳли ирфон ичинда11. 

Ўзининг маънавий муршиди комили санаган Яссавий тўғрисида ҳам 

шундай эътирофи келади:  

Ло зола раъсус-собирин, манзуру куллун-нозорин, 

Султони куллил-орифин султон  Хожа Аҳмад Яссавий12. 

Бундай ҳикмат ижодкорлари ориф зотлар эканини таҳлил ва талқинда 

ҳамиша ёдда тутишимиз лозим. 

Хулоса қилиб айтганда, юқорида  ўртага ташланган фикр-

мулоҳазалар Қул Хожа Аҳмад Яссавий ҳикматлари  ва унинг салафлари 

ижодида ориф образи ниҳоятда муҳим ўрин ишғол этганлиги, унга доир 

фазилат, хислат ва ҳолатлар жонли, ўзига хос шаклларда – рамзият ва 

ишорат ила ёритилганлигини намоён этади. Улуғ шайхлар диққатни 

қаратган орифона маъно ва ҳақиқатлар эса барча замон ҳамда даврлар 

учун муҳим аҳамият касб этиши шак-шубҳасиздир. Зеро, улар заҳмат-у 

меҳнат, тавба-ю тазарруъ, тоат-у ибодат, меҳр-у муҳаббат, сабр-у тоқат, 

шукр-у қаноат, ишқ-у вафо, қазойи ризо ва сидқ-у садоқати туфайли 

орифлик мақомига эришган ҳамда илм-у урфон аҳли наздида “Султон ул-

орифин” деган юксак номга сазовор бўлган Қул Хожа Аҳмаднинг ирфон 

нурлари ва илоҳий  файз завқидан ҳузурланиб битилгандир.  

 

 

 

 

 

                                                                   
10 Аҳмад Яссавий. Ҳикматлар куллиёти. – Тошкент: O‘zbekiston, 2011. – Б.73 
11 Убайдий. Ҳикматлар. – Тошкент: Movaraunnahr, 2020. – Б.35  
12 Убайдий. Ҳикматлар. – Тошкент: Movaraunnahr, 2020. – Б.46 

